[image: image2.png]>
Arabako Foru Aldundia

Diputacion Foral de Alava
>





Nekazaritza saila

Departamento de Agricultura

Nekazaritzako Idazkaritza Teknikoko Zerbitzua

Servicio de Secretaría Técnica de Agricultura


[image: image1.jpg]‘4;;:..











NEKAZARITZAKO USTIATEGIEN TITULARTASUN PARTEKATUARI BURUZKO URRIAREN 4KO 35/2011 LEGEA.
1.- Zein da lege berri honen helburua?
Lege honek oinarrizko helburu bi ditu:

1.- Nekazaritzako ustiategien titulartasun partekatua arautzea, landa ingurunean emakumeen berdintasuna egiazkoa eta eraginkorra izan dadin sustatu eta errazteko, haiek nekazaritzako jardueran duten partaidetzaren aitorpen juridiko eta ekonomikoa dela bide.

2.- Titulartasun partekatua eratu ezean, ezkontidearen edo izatezko bikotearen alde sorturiko eskubide ekonomikoak arautzea, ustiategian egindako ohiko nekazaritza jarduera eraginkorraren ordainetan.
2.- Zer da titulartasun partekatuko nekazaritzako ustiategi bat eta nork eratu dezake?
Ezkontzaz edo antzeko harreman afektiboen bidez lotutako bi pertsonak nekazaritzako ustiategi bat elkarrekin kudeatzeko osatzen duten unitate ekonomikoa da, nortasun juridikorik gabea eta zergapetu daitekeena.
3.- Titulartasun partekatuaren bidez ustiategiko ondasunen jabetza bereganatzen al da?
Titulartasun partekatua eratuta egonda ere, horrek ez ditu aldatzen hura osatzen duten ondasunen eta eskubideen lege araubidea, ez ezkontzaren lege araubidea edo izatezko bikoteen ondare itunak, ez oinordetza araubidea.
4.- Zein baldintza bete behar dituzte titulartasun partekatua osatzen duten pertsonek?
Nekazaritzako ustiategiko titulartasuna partekatzen duten pertsonek baldintza hauek bete behar dituzte:
· Gizarte Segurantzan alta emanda egotea (ez du zertan nekazaritza araubidean izan).
· Eurek zuzenean nekazaritzako jarduera gauzatzea eta ustiategian lan egitea.
· Ustiategia dagoen landa eremu berean bizitzea (Euskal Autonomia Erkidegoko edozein lekutan).
5.- Nork administratu eta ordezkatzen du titulartasun partekatuko nekazaritzako ustiategia, eta zein erantzukizun hartzen dute titularrek?
· Bi titularrei dagokie ustiategia elkarrekin administratzea.
· Ordezkari solidarioak dira (titular batek egiten duenak bestea behartzen du eta era berean jarduten du batak zein besteak), salbuespen batekin: ustiategia erabili, besterendu edo zergapetzeko diren egintzak, zeinetan ordezkari mankomunatuak izango baitira (biek batera jardun behar dute, batek ezin du jardun bestearen baimenik gabe).
· Bi titularren erantzukizuna zuzena, pertsonala, solidarioa eta mugaezina da (hartzekodunek zor baten diru guztia haietariko bati erreklamatu ahal diote eta biek erantzun beharko dute, beren ondasunekin bada ere).
6.- Nola banatzen dira titulartasun partekatuko nekazaritzako ustiategiaren etekinak? 

· Ustiategian sorturiko etekinak edo mozkinak erdi bana banatzen dituzte bi titularrek.
· Behin banatuta, etekin horiek ezkontzaren eraentza ekonomikoan xedatutakoaren arabera edo, izatezko bikotea izatekotan, ondare itunetan ezarritakoaren arabera arautuko dira.
7.- Zer egin behar da titulartasun partekatuak Legean aurreikusitako ondorio guztiak izan ditzan?
1.- Nekazaritzako ustiategien titulartasun partekatuak ondorio juridiko guztiak izan ditzan, nahitaezkoa da aldez aurretik inskribatzea autonomia erkidegoak helburu horretarako eraturiko erregistroan, gure kasuan Euskal Autonomia Erkidegokoan.
2.- Erregistro horretan egindako inskribatzea eratze egintzatzat hartuko da. Inskribatzeko, baterako aitorpena aurkeztu beharko dute, zeinetan honakoak jasoko diren:
a) Bi titularren identifikazio pertsonaleko datuak.
b) Ustiategiaren identifikazio datuak
c) Titulartasun partekatuko nekazaritzako ustiategia osatzen duten ondasunen eta eskubideen datuak. Zehatz esateko, ondasun higiezinen kasuan eta horien gaineko eskubide errealen kasuan, katastroko erreferentzia zehaztu beharko da, bai eta indarreko araudiak behartzen dituen beste edozein datu ere.
d) Eskumena duen Zerga Administrazioak esleitutako identifikazio fiskaleko zenbakia (gure kasuan, lurralde historiko bakoitzeko ogasunek emandakoa).
e) Titulartasun partekatuari loturiko banku kontuaren identifikazio datuak.
f) Titulartasun partekatuaren ordezkariaren identifikazio datuak, halakorik balego.
g) Ezkontza ziurtagiria edo izatezko bikote inskribatu izanaren ziurtagiria, edo antzeko harreman afektiboren baten bidez lotuta daudelako baieztapena (baterako aitorpenean jasotakoa).
Baterako aitorpen hori sinadura elektronikoaren sistemaren bitartez ere aurkeztu ahal izango da, Herritarrek Zerbitzu Publikoetan Sarbide Elektronikoa izateari buruzko ekainaren 22ko 11/2007 Legean ezarritakoarekin bat etorriz.
8.- Zenbat denbora behar du Administrazioak titulartasun partekatua erregistratzeko?
· Nahien aitorpena eta aurreko atalean adierazitako agiriak aurkezten direnetik hiru hilabeteko epean egingo da inskribatzea, egiaztatu beharreko guztia egiaztatu ondoren. Inskribatzeak atzeraeraginezko ondorioak izango ditu eta aipatutako agiriak aurkeztu ziren egunaz geroztik izango ditu ondorioak. Hiru hilabeteko epe hori igarotakoan, ez bada erantzunik eman inskribatzea ukatzearen inguruan, administrazioaren isiltasun bidez erantzuna aldekoa dela joko da.
· Behin erregistratuta, Administrazioak ziurtagiria emango du, zeinetan jasoko baitira gutxienez 7. galderaren 2. atalean aipatutako datuak.
9.- Titulartasun partekatua iraungi al daiteke?
· Honakoak dira nekazaritzako ustiategien titulartasun partekatua iraungitzeko arrazoiak:
a) Ezkontza baliogabetzea, ezkontideak banantzea edo ezkontza deuseztatzea.
b) Izatezko bikotea amaitzea, edo kideetakoren bat hiltzea edo haren heriotza adieraztea.
c) Nekazaritzako ustiategiaren titulartasuna galtzea, legez ezarritako edozein arrazoirengatik.
d) Ustiategiaren titulartasuna hirugarrenei eskualdatzea.
e) Bi titularretakoren batek Legearen 3. artikuluan ezarritako baldintzak betetzeari uztea (Gizarte Segurantzan alta emanda egotea, eurek zuzenean nekazaritzako jarduera gauzatzea eta ustiategian lan egitea, eta ustiategia dagoen landa eremu berean bizitzea).
f) Titularrek akordioa egitea, eta titulartasun partekatuko erregistrora bertaratuz edo sinadura elektronikoaren bidez aditzera ematea akordio hori.
Bukatzeko, a) letratik e) letrara (biak barne) bitartean adierazitako arrazoietakoren bat bada, interesdunak horren berri eman beharko dio titulartasun partekatuko erregistroari edo, horren ordez, beste titularrak edo haren oinordekoek.
10.- Zein zerga araubidetan sartzen da titulartasun partekatua? 
1.- Nekazaritzako ustiategien titulartasun partekatua zergapetuta dago, eta erakundetzat hartuko da zerga ondorioetarako, Zergei buruzko abenduaren 17ko 58/2003 Lege Orokorraren 35.4 artikuluarekin bat etorriz (Zergapekoak izango dira -hala ezartzen den legeetan- jarauntsi banatugabeak, ondasun erkidegoak eta, nortasun juridikorik ez dutela, unitate ekonomikoa edo ondare bereizia osatzen duten eta zergapetu ahal diren gainerako erakundeak).
2.- Aurreko arrazoia dela eta, nekazaritzako ustiategi baten titulartasun partekatu orok identifikazio fiskaleko zenbaki bat izango du zerga aitorpenetarako.
Euskal Autonomia Erkidegoan, lurralde historikoetako ogasunek ematen dute zenbaki hori.
11.- Zein neurri berezi aplikatzen zaizkio titulartasun partekatuari?
1.- Gizarte Segurantza arloko neurriak:
· Titulartasun partekatuko nekazaritzako ustiategi baten titularrak nekazaritzako jardueran arituz gero, nahitaezkoa da Gizarte Segurantzaren sistemaren barruan egotea.
· Norberaren konturako langileen edo langile autonomoen Gizarte Segurantzaren araubide bereziaren barruan sartzen diren 50 urte baino gutxiagoko ezkontideari, titulartasun partekatuko nekazaritzako ustiategi baten titular egiten denean, % 30 kenduko zaio gertakizun arrunten estaldurarako Gizarte Segurantzako nahitaezko kotizazio kuotetatik.
· Hobari hau bere garaian aplikatuko zaio titulartasun partekatuko nekazaritzako ustiategi baten titular egiten den izatezko bikotekideari, behin arautuz gero, Gizarte Segurantzaren sistema eta hura osatzen duten araubideak aplikatzearen eremuan, nekazaritzako ustiategien titularren izatezko bikoteak nola kudeatu, uztailaren 4ko 18/2007 Legearen bigarren xedapen gehigarrian jasotakoaren arabera.
2.- Nekazaritzako laguntzen arloko neurriak:
· Titulartasun partekatuko nekazaritzako ustiategiei loturiko dirulaguntzak, zuzeneko laguntzak eta landa garapenerako laguntzak, Europako, estatuko zein autonomia erkidegoetako finantza iturrietatik lortzen direnak, erdibana jasoko dituzte titular diren ezkontideek edo izatezko bikoteko kideek. Titulartasun partekatuko nekazaritzako ustiategiak osatzen duen erakundearen izenean egingo da aipatutako laguntzen eskaera, eta titulartasun partekatuari loturiko banku kontuan sartuko zaie dirua.
· Titulartasun partekatuko nekazaritzako ustiategiaren titular bakoitza Nekazaritzako Politika Bateratuaren ordainketa bakarreko araubideari dagozkion laguntzen onuradun zuzentzat hartuko da. Titularretakoren batek unitate ekonomikoari egingo liokeen eskubide lagapena atxikipenetik salbuetsita geratuko litzateke (hau da, ordainketa bakarreko eskubideak titulartasun partekatuko ustiategiko kide bakoitzari dagozkio, eta kideetakoren baten izenean badaude, eskubideok titulartasun partekatuko ustiategiari lagatzean ez dute bidesaririk ordainduko).
3.- Sustapenaren eta laguntza publikoen arloko neurriak:
· Titulartasun partekatuko nekazaritzako ustiategia lehentasunezko nekazaritzako ustiategitzat joko da, baldin eta ustiategitik ateratzen den laneko errenta unitarioa ez bada oro har gehienez ere jarritakoaren % 50 baino handiagoa (hau da, NLU bakoitzeko erreferentzia errenta % 180tik gorakoa ez izatea). Legearen 3. artikuluak eskatzen dituen betekizunez gain (bi titularrek Gizarte Segurantzan alta emanda egotea, zuzenean nekazaritzako jarduera gauzatzea eta ustiategian lan egitea, eta ustiategia dagoen landa eremu berean bizitzea), bi titularretako batek nekazari profesionala izan behar du.
· Titulartasun partekatuak lehentasuna izango du dirulaguntzetako oinarri arauetan. Lehentasunezko tratu hori izango da, ustiategietarako betekizun berdintasunean eta laguntza maila bakoitzean, igotzea puntuazioa edo haztapena aipatutako oinarri arauetan finkatutako dirulaguntza eta laguntza publikoak emateko irizpide objektiboetan, gainerako ordenamendu juridikoan finkatutako beste lehentasun egoerez gain.
· Titulartasun partekatuko nekazaritzako ustiategiaren titularrek lehentasunezko eskubidea izango dute nekazaritza arloko prestakuntza eta aholku jardueretan.
· Administrazioak nekazaritza, landa ingurune eta ingurumen gaietan egiten dituen xedapen, plan eta programa guztietan aintzat hartuko dira nekazaritzako ustiategien titulartasun partekatuaren neurri ekintzaile eta sustatzaileak.
12. Zer beste abantaila arautzen du lege honek? Konpentsazio ekonomikoa
· Ezkonduek edo antzeko afektibitate harreman batez lotutako pertsonek legeak finkatzen duen konpentsazio ekonomikoa eskuratzeko eskubidea daukate, baldin eta ustiategiaren nekazaritza jardueran modu eraginkorrean eta erregulartasunez parte hartzen badute, egindako lanagatik jasotzen ez badute ordainketarik eta titulartasun partekatuan eratu ez badira. Zuzenbidean kreditatzeko onartzen den edozein bidez egiaztatu ahalko da lana. Hala ere, irabazpideko araubide ekonomikoa duten ezkonduen kasuan lan hori egiaztatukotzat ulertuko da.
· Nekazaritza ustiategia besterenduz gero, Kode Zibilaren 85. artikuluan jasotako edozein kausa dela-eta ezkontza deuseztatu edo deseginez gero, edo ezkontzaren pareko afektibotasun harremana deuseztatu, kideak banandu edo horietakoren baten heriotza gertatuz gero, edo ezkontzaren araubide ekonomikoa edo izatezko bikoteak finkatutako ondare harremanak likidatzen direnean, aurreko atalean aipatzen diren pertsonek eskubidea izango dute konpentsazio ekonomikoa eskatzeko nekazaritzako ustiategiaren beste titularrari edo haren oinordekoei.
13.- Nola kalkulatu eta ordaintzen da konpentsazio ekonomikoa?
· Aurreko puntuan aipatzen den konpentsazio ekonomikoa kalkulatzeko, kontuan izango da nekazaritzako ustiategiaren benetako balioa, nekazaritza jardueran efektiboki eta benetan izandako lankidetza aldia eta jarduerak merkatuan duen balioa. Hauek guzti hauek zuzenbidean onartzen diren probatzeko bideez egiaztatuko dira.
· Konpentsazioa bateragarria da ezkontideak edo izatezko bikotekideak dituen ondare arloko beste eskubideekin.
· Konpentsazioa ordainketa bakarrean egingo da oro har. Hala ere, alderdiek itundu ahal izango dute konpentsazioa nola eta zenbat ordaindu, zein epetan eta zein berme.
14.- Ba al dago eperik konpentsazio ekonomikoa eskatzeko?
· Ordainketa eskatzeko egintza 5 urtera iraungitzen da honako kasu hauek betetzen direnetik: nekazaritzako ustiategia besterenduz gero, Kode Zibilaren 85. artikuluan jasotako edozein kausa dela-eta ezkontza deuseztatu edo deseginez gero, edo ezkontzaren pareko afektibotasun harremana deuseztatu, kideak banandu edo horietakoren baten heriotza gertatuz gero, edo ezkontzaren araubide ekonomikoa edo izatezko bikoteak finkatutako ondare harremanak likidatzen direnean.
15.- Noiztik du indarra 35/2011 Legeak?
· Legeak indarra du BOEn argitaratzen denetik hiru hilera (2011ko urriaren 5ean argitaratu zen eta 2012ko urtarrilaren 5ean jarri zen indarrean).

